
Bhushundi Ramayanam Purvakhanda 001-010

ભુશુણ્ડિરામાયણમ્ પૂર્વખણ્ડ ૦૦૧-૦૧૦

૦૦૧. બ્રહ્મસ્તુતિર્નામ પ્રથમોઽધ્યાયઃ ।
ૐઆદિરામાયણં નામ શ્રીરામચરિતં શુભમ્ ।
કિઞ્ચિત્સમાધાવાલોચ્ય પ્રવક્ષ્યામિ પ્રયત્નતઃ॥
ૐ નમઃ પરમહંસાસ્વાદિતચિન્મયમકરન્દાય
રુચિરનખશિખાન્ત રત્નપ્રરોહપલ્લવિતસિંહાસનપ્રાન્તપીઠપ્રદેશાય 
મુનિમાનસમધુકરપ્રમોદાય શ્રીરામચન્દ્રચરણયુગલાય ।
બ્રહ્મોવાચ ।
રામં લોકાભિરામં રઘુવરતનયં કોશલામુક્તિપુર્યાં
ખેલન્તં કામકેલિં  સુવિમલસરયૂતીરકુઞ્જ નટન્તમ્ ।
જાનક્યા ચારુહાસચ્છવિવિશદશરચ્ચન્દ્રિકાકાન્તિમત્યા
સંયુક્તં રાજવેષં લલિતરસમયં બ્રહ્મ પૂર્ણં નમામિ॥ ૧॥
ભક્તાનાં પ્રાણનાથં વરદપરિવૃઢં વંશવર્યં વરેણ્યં શુદ્ધં
શ્યામાવદાતં હરિતમણિરુચિં  સચ્ચિદાનન્દદેહમ્ ।
આભીરીનેત્રપદ્મપ્રકરદિનકરં પૂર્ણચન્દ્રાભિરામં
રામં શ્યામં પ્રકામં નિજહૃદિ કલયે કોટિકામાવતારમ્॥ ૨॥
મુક્તાહારાભિરામં મણિમુકુટસમાબદ્ધસદ્રત્નગુચ્છં
મન્દસ્વચ્છામૃતાબ્ધિ પ્રતિમવિહસિતં ચારુબિમ્બોષ્ઠકાન્તિમ્ ।
શ‍ૃઙ્ગારે  કાન્તવેષં પરમતમરસાનન્દસાક્ષાત્કૃતાઙ્ગં
ગમ્ભીરાવર્તનાભિં  ત્રિવલિમદુદરં નૌમિ રામં રમેશમ્॥ ૩॥
એકં નિત્યં સ્વસાક્ષિ સ્વમહિમનિ સદા સંસ્થિતં સ્વાનુભાવં
સ્વાધારં બ્રહ્મણોઽપ્યાશ્રયમમિતગુણં ભૂરિ કલ્યાણવેષમ્ ।
મહાંસેશં (તં રાસેશં ?)નિરંશં નિરવધિમવધિં  વસ્તુમાત્રસ્ય તત્ત્વં
નિસ્ત્રૈગુણ્યં મહસ્તત્ સ્મરસિ ન હૃદયે પૂર્ણરામાભિધાનમ્॥ ૪॥

મત્સ્યં કૂર્મં વરાહં નૃહરિમથ હરિં  વામનં હંસરૂપં
યજ્ઞં નારાયણાખ્યં ત્રિભુવનલલિતં ભાર્ગવં વૈ હયાસ્યમ્ ।
પ્રદ્યુમ્નં વાસુદેવં કંસારિકૃષ્ણં રેવતીપ્રાણનાથં
પ્રસિદ્ધમેતેંઽશા રામસ્ય શ્રીરામં પરાત્પરં સ્મર॥ ૫॥
અત્ર પઞ્ચમશ્લોકાર્ધે પાઠભેદઃ
રામં કૃષ્ણં ચ બુદ્ધં યવનવધકરં ચક્ષતે વેદવેદો
યસ્યાંશં તં પરેશં સ્મર યદિ સતતં સન્નિધિં  વાચ્છસે ચેત્ ।
યા તે નિત્યૈવ લીલા પ્રમુદવનમહારણ્યવૃન્દાવનાદૌ
વેદાનાં ગોચરત્વં વ્રજતિ ન કથં સ્વાત્મભાષા સ્ફુરન્તી ।
સા મે સર્વસ્વમાસ્તાં રતિમયસહજાનન્દકેલીનિધાનં
નાન્યા પ્રેમ્ણાર્થતા ત્વય્યતિશય વરદેશ પ્રભો રામભદ્ર॥ ૬॥
રક્તાશોકદ્રુમાલીવિરચિત સુમહામણ્ડપાન્તર્નિષણ્ણાં 
સીતાસઙ્કેતકેલીપ્રિયમત ઉરસાક્રાન્તગોપીકદમ્બમ્ ।
નીલાભ્રશ્યામલં તજ્જયતુ હૃદિ સદા પૂર્ણશ‍ૃઙ્ગારતત્ત્વં
ધામ શ્રીરામનામ ત્રિભુવનસુખદં કોટિકામાવતારમ્॥ ૭॥
પદ્ભ્યાં મઞ્જીરવદ્ભ્યાં સુલલિતમવલી પલ્લવશ્રીમુખાભ્યાં
ક્રીડન્ કેલીનિકુઞ્જે વિહસિતસહજાનન્દિનીશક્તિયુક્તઃ ।
શુષ્કં દાવાગ્નિદગ્ધં દ્રુમવિટપમહા (હો ?)વંશિકાનાદવૃષ્ટ્યા
પીયૂષૌઘૈર્નયન્તં પુનરપિ હરિત (તાં ?)રામચન્દ્રં ભજેઽહમ્॥ ૮॥
હંહો માધુર્ય લક્ષ્મીસ્તવ નયનસુખં વર્ધયત્વસ્મદીયં
પૂર્ણા તે રામ દૃષ્ટિર્ભવતુ સકરુણા નિત્યમેવ પ્રસન્ના ।
ત્વત્કીર્તિઃ   કણ્ઠદેશે નિવસતુ નિતરામાદિવિદ્વત્પ્રગીતા
ચિત્તેઽન્તર્ભાતુ નિત્યં તવ પદયુગલં વિશ્વતાપાપહન્તૃ॥ ૯॥
ઇતિ શ્રીમદાદિરામાયણે બ્રહ્મભુશુણ્ડસંવાદે બ્રહ્મસ્તુતિર્નામ પ્રથમોઽધ્યાયઃ॥ ૧॥
૯/૯

૦૦૨. પ્રશ્નરૂપં નામ દ્વિતીયોઽધ્યાયઃ ।
બ્રહ્મણો વિપુલે સત્રે સઙ્ગતા  દેવતાગણાઃ ।
યજમાનં પર્યપૃચ્છન્ વૃદ્ધં વિશ્વપિતામહમ્॥ ૧॥

દેવા ઊચુઃ ।
ભગવન્ દેવદેવેશ બ્રહ્મન્ લોકપિતામહ ।
ત્વમેવ જગતઃ કર્તા વેદસ્ય ચ સમાશ્રયઃ॥ ૨॥
ત્વત્તો નાન્યોઽસ્ય જગતઃ પ્રવર્તનવિધિક્ષમઃ ।
આદિમૂર્તિઃ   સ્વયમ્ભૂસ્ત્વં સ્વરાટ્ ચૈવ વિરાટ્ પ્રભુઃ॥ ૩॥
વેત્સિ ભૂતં ભવદ્ ભાવ્યં દિવ્યેન જ્ઞાનચક્ષુષા ।
ક આશ્રયોઽસ્ય જગતઃ કિં  નિમિત્તં તથા પ્રભો॥ ૪॥
કિં  સારમત્ર વેદ્યં ચ બહુવલ્ગિનિ ચાગમે ।
ભવતઃ સમ્મતં કિં  ચ લોકેશસ્ય વિધેર્વદ॥ ૫॥
ક આદૌ વિનિયોક્તા ચ કઃ સ્વભાવોઽસ્ય સન્તતમ્ ।
કિં  સ્વરૂપં ક આકારો બ્રહ્માપિ વદ કીદૃશમ્॥ ૬॥
કીદૃશં તસ્ય સંસ્થાનં કિં  સ્થાનં પરમં પદમ્ ।
સગુણં નિર્ગુણં ચાપિ ધ્યેયં જ્ઞેયં ચ કીદૃશમ્॥ ૭॥
એતદુદ્દેશતઃ પૃષ્ટં વિરિઞ્ચે વદ વિસ્તરાત્ ।
ત્વત્તોઽન્યો નાસ્ય પ્રશ્નસ્ય પ્રતીકર્તા જગત્ત્રયે॥ ૮॥
તસ્માદ્વદ વિધે સર્વ દીર્ઘસત્રેઽત્ર તાવકે ।
શ્રોતું ચ સક્ષણાન્વિદ્ધિ સભ્યાન્ નો વેદવેદિનઃ॥ ૯॥
ભવાંશ્ચ દીક્ષિતો યજ્ઞે કં દેવં યજસે પુનઃ ।
એતચ્ચ નો વદ બ્રહ્મન્ પરાત્પરવિદુત્તમ॥ ૧૦॥
સર્વવેદારવિન્દાનાં મકરન્દરસં પરમ્ ।
નિત્યં શ્રાવય નો બ્રહ્મન્ સદસ્યત્ર હવિર્ભુજામ્॥ ૧૧॥
હવીંષિ  ભુઞ્જતે દેવાઃ ક એકઃ ફલદાયકઃ ।
મખેષુ વાપિ યજ્ઞેષુ તદિદં ચ વદ પ્રભો॥ ૧૨॥
ઇતિ શ્રીમદાદિરામાયણે બ્રહ્મભુશુણ્ડસંવાદે પ્રશ્નરૂપં નામ દ્વિતીયોઽધ્યાયઃ॥ ૨॥
૧૨/૨૧

૦૦૩. ઉપદેશકથનં નામ તૃતીયોઽધ્યાયઃ ।
બ્રહ્મોવાચ ।
સાધુ પૃષ્ટં મહાભાગા લોકસ્યોત્પત્તિ કારણમ્ ।
ભક્તાઃ પરમહંસાશ્ચ કૃતાર્થાઃ સ્યુર્યતોઽખિલાઃ॥ ૧॥
રામ એવાસ્ય જગતશ્ચાશ્રયઃ સર્વભૂતભૃત્ ।
રામ એવ નિમિત્તં ચ નિજલીલારસાત્મકઃ॥ ૨॥
રામ એવ પરં સારં વેદ્યં નિગમમૂર્દ્ધસુ ।
મમાપિ સમ્મતં (તત્ત્વં ?)રામ એવ ન સંશયઃ॥ ૩॥
મામાદૌ સર્વજગતો રામ એવ નિયુક્તવાન્ ।
રામસ્ય ચ સ્વભાવોઽસ્તિ વેદાનામપ્યગોચરઃ॥ ૪॥
નીલરૂપં ચિદાકારઃ સચ્ચિદાનન્દવિગ્રહઃ ।
પ્રતિષ્ઠા બ્રહ્મણોઽપ્યેતત્ પરં બ્રહ્મ ચ તાદૃશમ્॥ ૫॥
સગુણં નિર્ગુણં ચાપિ ભેદાભેદવિવર્જિતમ્   ।
એકરૂપં સદા ધ્યેયં પૂર્ણં માયાવિવર્જિતમ્  ॥ ૬॥
ચિદાનન્દોઽસ્ય સંસ્થાનં સ્થાનમસ્ય સનાતનમ્ ।
સીતાલોકં પરં સ્થાનં ચિન્મયાનન્દલક્ષણમ્॥ ૭॥
કોશલાખ્યં પુરં નિત્યં ચિલ્લોક ઇતિ કીર્તિતમ્   ।
અહં ચ વિવિધૈર્યજ્ઞૈઃ કોશલાધિપતિં  યજે ॥ ૮॥
હવિર્ભુજાં ચ સર્વેષાં રામ એવ પરાયણમ્ ।
હવિર્ભુજામધિષ્ઠાનં રામ એવ ફલપ્રદઃ॥ ૯॥
ક્રતુયજ્ઞમયે સત્રે સારભુગ્ રામ એવ હિ ।
આદિરામાયણં નામ શ્રીરામચરિતં શુભમ્॥ ૧૦॥
કિઞ્ચિન્મૂલચરિત્રં ચ પવિત્રં મઙ્ગલાલયમ્  ।
જન્મ કર્મ ચ રામસ્ય વક્ષ્યે ત્રિભુવનેશિતુઃ॥ ૧૧॥
એકૈકં વિમલં ગીતં વર્ણિતં   ચૈવ સૂરિભિઃ॥ ૧૨॥
દેવા ઊચુઃ ।
કો વા ભુશુણ્ડનામાસૌ વૈષ્ણવપ્રવરો મતઃ ।
તસ્મૈ ચ કથમાખ્યાતમાદિરામાયણં શુભમ્॥ ૧૩॥

કા ચ તત્ર કથા દિવ્યા શ્રીરામચરિતાત્મિકા ।
અવતારચરિત્રં કિં  કિં  વા મૂલચરિત્રકમ્॥ ૧૪॥
એતન્નો વદ ભો બ્રહ્મન્ સન્દિહાનાન્ સભાસદઃ ।
રામચન્દ્રામૃતકથાપ્રશ્નસ્યોત્ત રમદ્ભુતમ્॥ ૧૫॥
ઇતિ શ્રીમદાદિરામાયણે બ્રહ્મભુશુણ્ડસંવાદે ઉપદેશકથનં નામ તૃતીયોઽધ્યાયઃ॥ ૩॥
૧૫/૩૬

૦૦૪. ભુશુણ્ડોપશમો નામ ચતુર્થોઽધ્યાયઃ ।
બ્રહ્મોવાચ ।
કાલસ્ય ભગિની ઘોરા નામ્ના યા કાલકણ્ટકા ।
તસ્યાં જાતઃ સૂર્યયોગાદ્ ભુશણ્ડો નામ વૈ દ્વિજઃ॥ ૧॥
કાકવેષધરઃ શૂરો લોહતુણ્ડોઽશનિચ્છદઃ ।
વિદ્યુદ્ગાત્રો મેઘરાવો પ્રલયન્તાનલેક્ષણઃ॥ ૨॥
મહાસત્ત્વો મહાવીરો મહાબલપરાક્રમઃ ।
નીલમેઘસમાકારઃ કાલકણ્ટકિકાસુતઃ॥ ૩॥
ત્રૈલોક્યં સ વિનિર્જિત્ય   વવૃધે બલસંવૃતઃ ।
તુણ્ડાઘાતેન નિતરામુત્ક્ષિપન્ કુલપર્વતાન્॥ ૪॥
કરાલદશનઃ શૂરો નખોદીર્ણમહોદધિઃ ।
પક્ષતિદ્વયશબ્દેન બ્રહ્માણ્ડમપિ ભેદયન્॥ ૫॥
ગરુડં બલદુર્ધર્ષં વિષ્ણુવાહનમદ્ભુતમ્ ।
બલાદ્રણે વિનિર્જિત્ય   ભુશુણ્ડો વવૃધેતરામ્॥ ૬॥
તતઃ સકોપનઃ કોપાત્ કૃત્વા  શબ્દં ભયાનકમ્ ।
ઉત્પત્ય પ્રગતો વ્યોમ્નિ ચાલયન્ સર્વખેચરાન્॥ ૭॥
પક્ષવાતાહતાસ્તસ્ય વિમાનાવલયો પતન્ ।
તારાઃ પ્રવેશયામાસ નિજપક્ષાદિરોમસુ॥ ૮॥
સૂર્યં પ્રકમ્પયામાસ ભગવન્તં દિવાકરમ્ ।
ચન્દ્રં ચ ખણ્ડયામાસ તુણ્ડઘાતૈર્મુહુર્મુહુઃ ॥ ૯॥

અત્રાસયદ્ દેવગણાન્ મહાબલપરાક્રમઃ ।
પક્ષાનિલહતામ્ભોધિઃ સમન્તાદુદતિષ્ઠત॥ ૧૦॥
તતો જવાત્ સમુત્પત્ય પદ્ભ્યાં ભૂમિમકમ્પયન્ ।
સુમેરુસ્તદ્બલેનોચ્ચૈરકમ્પત સુરાલયઃ॥ ૧૧॥
વિચેલુર્ભૂરિવેગેન સપ્તપાતાલભૂમયઃ ।
ઇત્થં ત્રિભુવને ભીતિં  કુર્વન્ પરમદર્શનઃ॥ ૧૨॥
સ્વર્ગં મર્ત્ય ચ પાતાલમત્રાસયત ભીષણઃ ।
બ્રહ્મલબ્ધવરો વીરઃ કાકરૂપી દુરાસદઃ॥ ૧૩॥
દેવા ઊચુઃ ।
ત્વયા દત્તવરો ઘોરઃ કાકરૂપધરઃ ખરઃ॥ ૧૪॥
ત્રૈલોક્યં ત્રાસયત્યેષ ભુશુણ્ડો નામ વૈ દ્વિજઃ ।
તત્પ્રતીકારકરણે ભવાનેકઃ ક્ષમો વિધે॥ ૧૫॥
નો ચેદસૌ ત્રિભુવનં નિજપક્ષમૂલે
સમ્પૂર્ણયિષ્યતિ બલી વરલાભદૃપ્તઃ ।
ન હ્યસ્ય વીર્યબલદર્પ્પનિવારણાય
કોઽપિ ક્ષમસ્ત્રિભુવને નરદેવમધ્યે॥ ૧૬॥
ઇત્યુક્તસ્ત્રિદશૈર્બ્રહ્મા ભુશુણ્ડસ્યાલયં યયૌ ।
મધ્યે મધુ સમુદ્રસ્ય દ્વીપવર્યે મહાગિરૌ॥ ૧૭॥
મહાઘોરે વને યત્ર ન દેવા નાપિ માનવાઃ ।
બ્રહ્માણમાગતં જ્ઞાત્વા વૃદ્ધં લોકપિતામહમ્॥ ૧૮॥
સદ્ય એવાસનાત્તૂર્ણમુદતિષ્ઠદ્ દ્વિજોત્તમઃ ।
દિવ્યાસને તં સંસ્થાપ્ય કૃત્વા  પૂજાં મહીયસીમ્॥ ૧૯॥
ઉવાચ પ્રહસન્ પ્રીત્યા પક્ષિરાજો વિચક્ષણઃ ।
ભુશુણ્ડ ઉવાચ ।
ભગવન્ ભવતો દૃષ્ટ્વા સમ્પૂર્ણા મે મનોરથાઃ॥ ૨૦॥
ગૃહાશ્રમે પવિત્રત્વં (ત્વમાગતં ?)ભવદાગમાત્ ।
મહતામાગમો લોકે કેવલં ભૂતયે નૃણામ્॥ ૨૧॥
બ્રહ્મોવાચ ।

ભવતા વત્સ વીર્યેણ ત્રાસિતં ભુવનત્રયમ્ ।
નૈતત્તવોચિતં ધીમન્ યસ્માત્ત્વં વૈષ્ણવાગ્રણીઃ॥ ૨૨॥
રામેણ રચિતં વિશ્વં ભક્તાનાં સુખહેતવે ।
સાધવો યદિદુઃસ્થાઃ સ્યુસ્તદા રામઃ પ્રકુપ્યતિ॥ ૨૩॥
રામે પ્રકુપિતે  દેવે કુતઃ ક્ષેમં ચરાચરે ।
તસ્માદુપશમં ગચ્છ શાન્તિરેવ સતાં મતા॥ ૨૪॥
શાન્તિ વિના હરેર્ભક્તિર્વિફલૈવ   ભવિષ્યતિ ।
યસ્માન્નોદ્વિજતે વિશ્વં સ વૈ ભાગવતોત્તમઃ॥ ૨૫॥
ત્વં રામસેવકવરો વિદ્વાન્ વિદિતવેદ્યકઃ ।
જગતો હિતમન્વિચ્છન્ સૃષ્ટિરેષા હરેર્યતઃ॥ ૨૬॥
ઇતિ શ્રીમદાદિરામાયણે બ્રહ્મભુશુણ્ડસંવાદે ભુશુણ્ડોપશમો નામ ચતુર્થોઽધ્યાયઃ॥ ૪॥
૨૬/૬૨

૦૦૫. ગરુડાય દર્શનદાનં નામ પઞ્ચમોધ્યાયઃ ।
ભુશુણ્ડ ઉવાચ ।
બલકૃષ્ણાદિરૂપાણિ રામસ્યસ્યુઃ સહસ્રશઃ ।
તેષાં મુખ્યતમં કિઞ્ચિદ્ બ્રૂહિ મહ્યં પિતામહ॥ ૧॥
બ્રહ્મોવાચ ।
સર્વાણ્યેવ સ્વરૂપાણિ શ્રીરામસ્ય શ્રિયઃ પતેઃ ।
ધ્યેયાનિ ચૈવ જ્ઞેયાનિ શાન્તાનિ પ્રયતાત્મભિઃ॥ ૨॥
પુરા ખલુ ખગેન્દ્રેણ ગરુડેન મનીષિણા ।
ધાવન્ ગચ્છન્ વાયુપુત્રો હનુમાનિદમીરિતઃ॥ ૩॥
ગરુડ ઉવાચ ।
હનુમન્ કુત્ર વેગેન યાસિ ત્વં ધાવનોદ્ધતઃ ।
અત્યાહિતમિદં કાર્યં કથમેવં ભવિષ્યતિ॥ ૪॥
હનુમાનુવાચ ।
નાગાન્તક ખગાધીશ યામ્યહં કોશલાપુરે ।
અતિકાલો ભવત્યેષ ત્વં ન જાનાસિ કિં  સખે॥ ૫॥

રામદર્શનવેલેયં મધ્યાહ્ને કોશલાપુરે ।
તત્ર ગચ્છામ્યહં તૂર્ણં તેન ધાવનવેગતઃ॥ ૬॥
ગરુડ ઉવાચ ।
કોઽસૌ રામસ્ત્વયા પ્રોક્તશ્ચાતુર્વર્ણ્યેઽસ્તિ કશ્ચન ।
આહોસ્વિત્ કોપ્યસૌ દેવો દૈત્યો ગન્ધર્વ એવ વા॥ ૭॥
હનુમાનુવાચ ।
ત્રૈલોક્યાધિપતિઃ શ્યામો નીલનીરદવિગ્રહઃ ।
રામો દાશરથિર્દેવો ભવતો વિદિતો ન કિમ્॥ ૮॥
આત્મૈવ વઞ્ચિતસ્તેન યેન રામો ન વીક્ષિતઃ ।
ન શ્રુતો નૈવ ચ ધ્યાતો ન પ્રેમ્ણા પરિકીર્તિતઃ  ॥ ૯॥
રામોઽસ્ય જગતો હેતુઃ સચ્ચિદાનન્દવિગ્રહઃ ।
પરમાત્મા પ્રભુઃ સાક્ષી સ એવ ચ ગતિર્નૃણામ્॥ ૧૦॥
ન તં વિના મુક્તિદોઽન્યો નામૃતસ્યાશ્રયોઽપિ ચ ।
સ એવ ચ પરં બ્રહ્મ વેદમૂર્દ્ધસુ ગીયતે॥ ૧૧॥
એકો રામઃ સર્વભૂતાન્તરાત્મા સર્વાવાસઃ સર્વકલ્યાણભૂમા ।
સર્વાંશાદ્યો પ્રમોદવનધામા યસ્યાંશાંશા ભાન્તિ સર્વેઽવતારાઃ॥ ૧૨॥
ગરુડ ઉવાચ ।
એવં ચેત્તર્હિ  હનુમન્ પ્રસાદાદ્ ભવતો મમ ।
તદ્દર્શનં કિં  ન ભવેત્ સર્વકલ્યાણદં સખે॥ ૧૩॥
હનુમાનુવાચ ।
આગચ્છ ખગરાજ ત્વં કોશલાધિપતેઃ પુરમ્ ।
તત્ર શ્રીરામચન્દ્રસ્ય દર્શનં તે ભવિષ્યતિ॥ ૧૪॥
મત્સાર્થે તે ન નિર્વાહસ્ત્વમાગચ્છ દિનાન્તરે ।
અહમદ્ય ગમિષ્યામિ શીઘ્રદર્શનલાલસઃ॥ ૧૫॥
ઇત્યુક્ત્વા હનુમાંસ્તૂર્ણં કોશલાં નગરીં  યયૌ ।
દિનાન્તરે ચ ગરુડસ્તત્ર યાતઃ સકૌતુકમ્॥ ૧૬॥
ગત્વા દદર્શ રઘુપુઙ્ગવમભ્રનીલં
સીતાયુતં કટિનિષઙ્ગધનુઃશરાદ્યમ્  ।

કેયૂરકઙ્કણકિરીટ સુકુણ્ડલાઢ્યં
પીતામ્બરં મધુરહાસમુખારવિન્દમ્॥ ૧૭॥
એવં વિલોક્ય ગરુડઃ સુમગ્નો રૂપસાગરે ।
તતો હનુમતા પ્રોક્તો રામ એષોઽભિવન્દ્યતામ્॥ ૧૮॥
ગરુડ ઉવાચ ।
ગુઞ્જાસ્ત્રજઃ કેકિપિચ્છાવતંસઃ
કરે રસાલા મુરલી યદા સ્યાત્ ।
ગોપાઙ્ગનાશ્ચેદ્વિલસન્તિ  પાર્શ્ર્વે
સીતાપતે ત્વાં પ્રણમામિ નિત્યમ્॥ ૧૯॥
હનુમાનુવાચ ।
સર્વસ્વરૂપો ભગવાનયમેવ રઘૂત્તમઃ ।
યાદૃશી ભાવના યસ્ય તાદૃશસ્તસ્ય ભાસતે॥ ૨૦॥
એષ એવ પુનર્દેવઃ પરિવૃત્યાવલોક્યતામ્ ।
તતઃ સ ગરુડો ભૂયઃ પરિવૃત્ય વ્યલોકયત્॥ ૨૧॥
દદર્શ રામસ્ય ગુઞ્જાકલાપં
મયૂરપિચ્છસ્ફુરિતાવતંસમ્ ।
વંશીકરં ગોપદારૈઃ પરીતં
કૃષ્ણં ત્રિભઙ્ગીલલિતં  ખગેન્દ્રઃ॥ ૨૨॥
વૃન્દાવનસ્થં સ્મિતપીયૂષવર્ષેઃ
સિઞ્ચન્તમઙ્ગાનિ  મૃગીદૃશાં ચ ।
રાધાન્વિતં પીતદુકૂલયુગ્મં
દૃષ્ટ્વા સ તુષ્ટાવ હૃદિ પ્રસન્નઃ॥ ૨૩॥
ઇતિ શ્રીમદાદિરામાયણે બ્રહ્મભુશુણ્ડસંવાદે ગરુડાય દર્શનદાનં નામ

પઞ્ચમોઽધ્યાયઃ॥ ૫॥
૨૩/૮૫

૦૦૬. હનુમદ્દર્શનં નામ ષષ્ઠોઽધ્યાયઃ ।
ગરુડ ઉવાચ ।
ષષ્ઠોઽધ્યાયઃ

તવ સ્વરૂપં ભગવન્નપ્રમેયં વેદાનામપ્યાદિસર્ગોદ્ભવાનામ્ ।
ન ચ ભ્રમેન્માદૃશ એષ જન્તુઃ કિમદ્ભુતં નાથ દયાસમુદ્ર ! ॥ ૧॥
તથાપિ તે ભક્તવર્યો હનૂમાન્ જ્ઞાત્વા સમુદ્ધાર્યતમં શઠં મામ્ ।
પ્રદર્શયામાસ ભવન્તમદ્ભુતં સર્વાવતારાંશ સમૂહમૂલમ્॥ ૨॥
દૃષ્ટ્વૈવ તે નાથ પદામ્બુજદ્વયં માયાદિદોષાતિગમદ્વિતીયમ્ ।
જાતોઽસ્મિ ભાગ્યેન વિમુક્તમોહઃ સમુદ્ધૃતોઽજ્ઞાનરયાત્તતોઽહમ્॥ ૩॥
અથાપિ ભૂયઃ કરુણામૃતં મયિ પ્રવર્ષતસ્તે દીનવાત્સલ્યમેતત્ ।
વિજ્ઞાતમેવ વ્યાપિ વૈકુણ્ઠલોકાત્ પરં પદં તેઽસ્તિ વિમુક્તભેદમ્॥ ૪॥
સર્વેઽપિ તે બલકૃષ્ણાદિસંજ્ઞા અનેક કાર્યપ્રભવોઽવતારાઃ ।
તવાંશાંશા એવ તે ત્વં ચ પૂર્ણ શ્ચિલ્લોકેશઃ સહજાનન્દિનીશઃ॥ ૫॥
યા તે શક્તિઃ સહજાનન્દિનીયં સીતેતિનામ્ની જગતાં શોકહન્ત્રી ।
તસ્યા અંશા એવ તે સત્યભામા રાધા રુક્મિણ્યાદયઃ કૃષ્ણદારાઃ॥ ૬॥
સર્વેઽશાસ્તે પૂર્ણશક્ત્યા સમેતાઃ પૂર્ણાનન્દાઃ પૂર્ણચિચ્છક્તિભાજઃ ।
તથાપિ દૃષ્ટે ત્વયિ મૂલૈકમૂલે મહોદધૌ પત્વલવત્ સ્ફૂરન્તિ॥ ૭॥
પ્રમુદ્વને ત્વં સહજાકેલિરક્તો નિત્યં વિભાસિ પ્રભુરાભીરિકાભિઃ ।
સમ્પ્રત્યભિજ્ઞાય નિજં સ્વરૂપં સર્વાં લીલાં કૃતવાનત્ર ભૂતામ્॥ ૮॥
અતઃ પરં નાથ ન મેઽસ્તિ મોહો ભવત્સ્વરૂપે સહજાનન્દિનીશ ।
ત્વમેવ સીતાપતિરદ્ભુતક્રિયઃ સહજાપતિર્વાપિ પ્રમોદધામ્નિ॥ ૯॥
સદાસ્તુ મે રામ રતિર્હિ  વૈ ત્વયિ સ્વસચ્ચિદાનન્દરસૈકસિન્ધૌ ।
તત્ત્વં તવ શ્રીહયશીર્ષ એવ જાનાતિ વાગીશ ઉદારચિત્તઃ॥ ૧૦॥
નાન્યસ્ય સામર્થ્યમિહાસ્તિ રામ મનોવચોભ્યામપરિચ્છેદ્યમૂર્તૌ॥ ૧૧॥
નમસ્તે રસિકેન્દ્રાય શ‍ૃઙ્ગારરસમૂર્ત્તયે  ।
સીતાકટાક્ષસન્દોહવિજિતાય પરાત્મને॥ ૧૨॥
ગોસઙ્ઘ  ગોપ ગોપીશ ગોકુલેશ રસાલય ।
કરુણામૃતપાથોધે રામચન્દ્ર નમોસ્તુ તે॥ ૧૩॥
ન તે પરિચ્છિત્તિરનન્તવેદૈર્ન યોગદૃષ્ટિપ્રસરૈસ્તપોભિઃ ।
સ્વેચ્છૈકમાત્રેણ ચિદેકરૂપો ભવાન્પરિચ્છેદ્યતમઃ સ્વભક્તૈઃ॥ ૧૪॥

અક્રિયસ્યાપિતે ગોષ્ઠે રિઙ્ગણં  બાલલીલયા ।
જાનુભ્યાં ભૂતલસ્થાયિ દૈત્યમર્દ્દનહેતવે॥ ૧૫॥
તવ ગોદોહનં રામ ન વૈ ગોપોચિતં ભવેત્ ।
એતા હિ સદ્ગિરસ્તાસાં સારં ભક્તિઃ સમુદ્ધૃતા॥ ૧૬॥
યદ્યત્કરોષિ નટવેષધરો વિલાસી તત્તત્તવૈવ પરમાર્થત એવ કાર્યમ્ ।
નાન્યસ્ય રામ રમણીશતકામરૂપ ગીતં સદૈવ નિગમત્રિતયેન નૂનમ્॥ ૧૭॥
એવં કૃત્વા  ગરુડો રાઘવસ્ય સ્તોત્રં મુહુસ્તચ્ચરણારવિન્દે  ।
અપીપતત્ પુલકિતવિગ્રહોઽય માનન્દજાશ્રૂણિ દૃગ્ભ્યાં વિમુઞ્ચન્॥ ૧૮॥
શ્રીરામ ઉવાચ ।
ઉત્તિષ્ઠ વત્સ ખગરાજ પરં શુભં તે મદ્દર્શનેન ગત એવ સ મોહભાવઃ ।
મદ્ભક્તિમાંસ્ત્રિભુવને વિચર પ્રસન્નો નહ્યસ્તિ તેઽભિલષિતાચરણેઽન્તરાયઃ॥ ૧૯॥
બ્રહ્મોવાચ ।
ઇત્થં શ્રીરઘુનાથસ્ય પ્રસાદમુપલભ્ય સઃ ।
કૃતબુદ્ધિઃ કૃતાર્થાત્મા બભૂવ બહુનિર્વૃતઃ ॥ ૨૦॥
તસ્માદ્ ભુશણ્ડ પક્ષીન્દ્ર રામં ભજિતુમર્હસિ ।
શ્રી રામચન્દ્રં પ્રેમ્ણા વૈ ન પશ્યતિ સ વઞ્ચિતઃ॥ ૨૧॥
તસ્યૈવ સર્વરૂપાણિ રામસ્ય પરમાત્મનઃ ।
આદિનારાયણેશસ્ય સેવ્યાનિ કૃતનિશ્ચયૈઃ॥ ૨૨॥
એવં સ ગરુડો દૃષ્ટ્વા રાઘવેન્દ્રં પરાત્પરમ્ ।
મહાપુર્ય્યાં હનુમતા સેવ્યમાનમહર્નિશમ્  ॥ ૨૩॥
હનુમાનુવાચ ।
પક્ષીન્દ્ર ત્વં હિ ધન્યોઽસિ રાઘવેન્દ્રસ્ય દર્શનાત્ ।
અત્યાહિતં હિ દેવાનાં ભવતો વૈ ભવિષ્યસિ॥ ૨૪॥
ગરુડ ઉવાચ ।
શ્રીમતો રાઘવેશસ્ય દેવદેવસ્ય શાર્ઙ્ગિણઃ  ।
દર્શનાર્થમાગતોઽહમયોધ્યાં મુક્તિદાં પુરીમ્॥ ૨૫॥
અદ્યૈવ સફલં જન્મ સાકેતદર્શનેન મે ।
અદ્યૈવ સફલં ધ્યાનં પ્રમોદવનદર્શનાત્॥ ૨૬॥

ધિગ્ ધિગ્ જન્મ ચ તેષાં વૈ યે ન પશ્યન્તિ સાદરમ્ ।
પ્રમોદવનમધ્યસ્થાં કોસલાં સરયૂં તથા॥ ૨૭॥
કોટયો બ્રહ્મણામત્ર રુદ્રાણાં ચ મરુત્વતામ્ ।
વસૂનાં વરુણાનાં ચ સ્તુવન્તઃ પુરતઃ સ્થિતાઃ॥ ૨૮॥
હનુમાનુવાચ ।
ધન્યોઽસિ કૃતકૃત્યોઽસિ ગરુડ ત્વં હિ સમ્પ્રતિ ।
સકુલસ્ત્વં પુનીતોઽસિ રાઘવેન્દ્રસ્ય દર્શનાત્॥ ૨૯॥
શ્રીરામે દેવદેવેશે કોશલાયાં વિરાજતિ ।
અંશાવતારાઃ કૃષ્ણાદ્યાઃ પ્રણમન્તિ હ્યસઙ્ખ્યકાઃ॥ ૩૦॥
ન તતોઽન્યમહં જાને દેવદેવં ખગેશ્વર ।
સર્વાવતારનિધેશ્ચ રઘુવીરાદ્ ગુણાકરાત્॥ ૩૧॥
ગરુડ ઉવાચ ।
રામસ્ય બલકૃષ્ણાદ્યાઃ સર્વેઽપ્યંશાઃ સનાતનાઃ ।
ન તતોઽન્યત્કિમપ્યસ્તિ સ્થૂલં સૂક્ષ્મં જગત્ત્રયે॥ ૩૨॥
ઇત્યુક્ત્વા તાર્ક્ષ્યઃ કપીશં ગચ્છન્ કર્ત્તું પરિક્રમામ્ ।
મહાવૈકુણ્ઠસેવ્યાયા અયોધ્યાયાશ્ચ સર્વતઃ॥ ૩૩॥
અયોધ્યાદક્ષિણે ભાગે શ્રીકૃષ્ણં રુક્મિણીયુતમ્ ।
દદર્શ ગરુડસ્તં ચ નનામ વિધૃતાઞ્જલિઃ॥ ૩૪॥
નમન્તં ગરુડં દૃષ્ટ્વા રુક્મિણીવલ્લભો હિ સઃ ।
ઉવાચ મધુરં વાક્યં પ્રહસન્ ગરુડં તદા॥ ૩૫॥
કૃષ્ણોવાચ ।
અદ્ય તે સફલં જન્મ જીવિતં સફલં સખે ।
ગરુડ ત્વં હિ ધન્યોઽસિ અયોધ્યાપુરિદર્શનાત્॥ ૩૬॥
અયોધ્યાં પરિતો દેશે કોટિવિષ્ણ્વાદયો વયમ્ ।
વસામઃ સતતં વત્સ રઘુવરાજ્ઞાપ્રપાલકાઃ॥ ૩૭॥
ઇદમેવ વિજાનન્તિ તે વૈ રઘુવરપ્રિયાઃ ।
તદિતરેઽધમા જીવાઃ નિત્યં સ્વજનિદૂષકાઃ॥ ૩૮॥
એવં સાકેતમહિમાનં રહસ્યં પરમં સદા ।

સ્તુત્વાતિહર્ષિતસ્તાર્ક્ષ્યો   મુમોદ ચ પુનઃ પુનઃ॥ ૩૯॥
ઉવાસ પરયા ભક્ત્યા મણિપર્વતસન્નિધૌ
ગાયન્ શ્રીરાઘવેન્દ્રસ્ય ચરિતં ભુક્તિમુક્તિદમ્॥ ૪૦॥
વિષ્ણ્વાદિભિઃ સદા સેવ્યં શ્રુતિસ્મૃતિ રસં સુખમ્॥ ૪૧॥
દૃષ્ટ્વા પ્રભાવમતુલં શ્રીરાઘવસ્ય તથૈવ સાકેતપુરસ્ય નિત્યમ્ ।
નમામિ (નનામ ?)રોમાઞ્ચિતપ્રેમવિહ્વલઃ સ મારુતી રાઘવરત્નમદ્ભુતમ્॥ ૪૨॥
સીતાપતિં  કટિનિષઙ્ગિણમાત્તચાપં  રામં પયોદપટલાધિકમેચકાઙ્ગમ્  ।
કેયૂરિણં કનકરત્નકિરીટજુષ્ટં  શ્રીલક્ષ્મણેન યુતમદ્ભુતકોશલેશમ્॥ ૪૩॥
તુષ્ટાવ હનુમાન્ પ્રીત્યા સાષ્ટાઙ્ગનતવિગ્રહઃ  ।
સકુર્વન્ મુહુરત્યન્તં  પ્રેમ રામે પ્રતિક્ષણમ્॥ ૪૪॥
ઇતિ શ્રીમદાદિરામાયણે બ્રહ્મભુશુણ્ડસંવાદે હનુમદ્દર્શનં નામ ષષ્ઠોઽધ્યાયઃ॥ ૬॥
૪૪/૧૨૯

૦૦૭. કથાવતારો નામ સપ્તમોઽધ્યાયઃ ।
શ્રી હનુમાનુવાચ ।
નમામિ તે નાથ પદારવિન્દં વિષ્ણ્વાદિસેવ્યં ચ સુખૈકહેતુમ્ ।
ન યત્ર સદ્યઃ પ્રમિતિઃ શ્રુતીનાં તત્રામિતે વાનરઃ કોઽસ્મિ એષઃ॥ ૧॥
તવ પ્રસાદો મયિ નાથ જાતસ્તથૈવ ધામેશ્વરિપ્રેમદાયાઃ ।
પ્રમુદ્વને નિત્યતિકુઞ્જકેલી લસન્મહામઞ્જુલવિગ્રહાયાઃ॥ ૨॥
યદંશમાત્રેણ ભવન્તિ નિત્યશો લક્ષ્મ્યાદયઃ શક્તિવરાશ્ચ સર્વાઃ ।
લીલેશ્વરી નન્દનનન્દિની સા માં પાતુ પાદામ્બુજનિત્યભક્તમ્॥ ૩॥
નહિ પ્રભાવાભ્યુદિતે રુચીનાં તમોભવે દૃષ્ટિપથં પ્રયાતિ ।
તથા ત્વયીશે કોટિસૂર્યપ્રકાશે શ્રીરાઘવેન્દ્ર ભક્તઞ્જનૈકલભ્યે॥ ૪॥
યદિ ત્વમેતત્તિમિરં મોહરૂપં ન સંહરેદીશ નિજાશ્રિતેષુ ।
કથં તદૈષાં ગોચરત્વં પ્રયાતિ રૂપં તથૈતત્ સચ્ચિદાનન્દ સાન્દ્રમ્॥ ૫॥
ગોપાલરાજસ્ય ચ નન્દનસ્ય ગેહે પુરા વસન્ સહ લક્ષ્મણેન ચ ।
અરીરમદ્રામ ભવાન્ વ્રજાઙ્ગના  ઉદ્ધારાર્થં શ્રુતિઋષ્યાદિરૂપાઃ॥ ૬॥

તવૈવ લીલા ભુવને રસાલા સુધાબ્ધિવત્ પાલયત્યેવ ભક્તાન્ ।
નો ચેત્ કદાચિત્ ત્વયિ સન્તિરોહિતે વિશુષ્યેયુઃ પારમહંસ્યભાજઃ॥ ૭॥
એવં વિચિન્ત્ય ભગવાન્ વ્યતનોદ્ભવાંસ્તં લીલામૃતોદધિમુદારમનન્તસારમ્ ।
યસ્યાન્તરે પરમહંસવરાઃ સદૈવ ક્રીડન્તિ કાલશિરસિ સ્વપદં નિધાય॥ ૮॥
ત્વં ભક્તિલભ્યોઽસિ હરે જનાનાં ન જ્ઞાનયોગાદિતપોભિરુગ્રૈઃ ।
કથં તવેદૃક્ પ્રસાદોઽપિ લભ્યઃ કુતસ્તરાં સન્નિધૌ દર્શનં તે॥ ૯॥
ત્વં રામચન્દ્રો નૃપતેઃ કુમારો નિત્યં વિલાસો સરયૂતીરવાસી ।
તવાંશ એષઃ શ્રીકૃષ્ણો યશોદા ગર્ભે ભવિષ્યતિ વૈ દ્વાપરાન્તે॥ ૧૦॥
અતો હ્યનન્તઃ શાશ્વતસ્ત્વં પુરાણઃ પૂર્ણો નિત્યઃ સચ્ચિદાનન્દ એકઃ ।
વ્યોમાકારસ્ત્વં સ્વલીલાભિરુચ્ચૈઃ વિશ્વાનન્દં જનયન્ ભાસિ રામઃ॥ ૧૧॥
નમસ્તે રામચન્દ્રાય મુક્તાહારાવતંસિને ।
પઞ્ચરત્નાવતંસાય સીતાનેત્રવિનોદિને॥ ૧૨॥
નમો ગોપીદૃગારામ રામનામ શુભાવહ ।
વંશીધર ઘનશ્યામ વનમાલિન્ વ્રજેન્દ્ર તે॥ ૧૩॥
કેલિનીકેલિકાન્તાય શ્રીકાન્તાય સુખાબ્ધયે ।
ગુણગ્રામસમુદ્રાય સીતાકાન્તાય તે નમઃ॥ ૧૪॥
અપરાધસહસ્ત્રેઽપિ સદ્ય એવ પ્રસાદિને ।
રામાય ચૈવ રામાય નિત્યમેવ નમોનમઃ॥ ૧૫॥
એવં સ્તુત્વા પદામ્ભોજમગ્રહીત્ રસિકેશિતુઃ ।
પ્રેમવિહ્વલિતો ભૂત્વા હનૂમાન્ રામસેવકઃ॥ ૧૬॥
શ્રીરઘુનન્દનોવાચ ।
ઉત્તિષ્ઠ વત્સ હનૂમન્ લીલોપાસનયાનયા ।
દૃઢયા તે પ્રસન્નોઽસ્મિ ભક્તોઽસિ મમ સર્વદા॥ ૧૭॥
રામો લીલાવિશિષ્ટોઽહં ત્વામાનન્દયિતું ક્ષમઃ ।
બાલક્રીડાનુચરિતૈઃ પિતરૌ નન્દયામિ ચ॥ ૧૮॥
દૃઢલીલોપાસનાયાં મારુતે મતિરસ્તુ તે ।
મમ સર્વસ્વરૂપેણ ભક્તાનાં પ્રકટત્વતઃ॥ ૧૯॥
લીલામાધુર્યમાત્રં તુ સ્વમાસ્વાદ્યં રસોત્તરૈઃ ।

ભક્તૈઃ પરમહંસૈશ્ચ સાધુભિર્હૃદયાલુભિઃ ॥ ૨૦॥
રસાસ્વાદાય સાધૂનાં લીલા યા રાઘવસ્ય ચ ।
આસ્વાદ્યમાના સા વુદ્ધ્વા મુક્તિમેવ પ્રયચ્છતિ॥ ૨૧॥
સામીપ્યં તિષ્ઠ હનુમન્ ભક્તોઽસિ મમ સર્વદા ।
ભજ રામં રાઘવેન્દ્રં પરાભક્તિમવાપ્નુહિ॥ ૨૨॥
ગરુડ ત્વં ચ દેવાનાં કાર્યં સાધય ગચ્છ ભોઃ ।
સાકેતસ્યોત્તરે કૂલે સરયૂતીરયોર્દ્વયોઃ॥ ૨૩॥
નૃણાં સઞ્ચરતાં મૃત્યૌ પશુપક્ષ્યન્ત્યજાત્મનામ્ ।
ભૃઙ્ગકીટપતઙ્ગાનાં   વત્સ ત્વં વાહનો ભવ॥ ૨૪॥
ચતુર્ભુજાંસ્તાન્  મદ્રૂપાનાનયસ્વેહ યત્નતઃ
ઇત્થં વિસૃજ્ય ભગવાન્ ગરુડં રઘુનન્દનઃ ।
રરામ પરમૈશ્વર્યભાવિતે સરયૂતટે ॥ ૨૫॥
એતદ્ ભુશુણ્ડ તે પ્રોક્તમાખ્યાનં પરમાદ્ભુતમ્ ।
રામસ્ય ચાપિ સીતાયાઃ મિથસ્તાદાત્મ્યસૂચકમ્॥ ૨૬॥
તસ્માદ્ વિપ્રતિપત્તવ્યં ન કદાચિન્મનીષિણા ।
યથા રામસ્તથા સીતા તથા શ્રીસહજા મતા॥ ૨૭॥
અથાહિ તે પ્રવક્ષ્યામિ રામમાહાત્મ્યમુત્તમમ્॥ ૨૮॥
યસ્માત્ત્વં રામભક્તોઽસિ વૈષ્ણવાનાં તથાગ્રણીઃ ।
આદિરામાયણં નામ શ્રીરામચરિતં શુભમ્॥ ૨૯॥
કિઞ્ચિત્સમાધાવાલોક્ય પ્રવક્ષ્યામિ પ્રયત્નતઃ ।
અવતારચરિત્રં ચ મૂલં ચરિતમેવ ચ॥ ૩૦॥
એકીકૃત્ય લભેદ્યત્ર પ્રવક્ષ્યતે મયા દ્વિજ ।
એવં મયા ભુશુણ્ડાય પ્રોક્તં તત્સંહિતામયમ્॥ ૩૧॥
આદિરામાયણં દિવ્યં બ્રાહ્મે કલ્પે વિનિર્મિતમ્   ।
તચ્છ્રૂયતાં  સુરાઃ સર્વે શ્રીરામચરિતં શુભમ્॥ ૩૨॥
ઇતિ શ્રીમદાદિરામાયણે બ્રહ્મભુશુણ્ડસંવાદે કથાવતારો નામ સપ્તમોઽધ્યાયઃ॥ ૭॥
૩૨/૧૬૧

૦૦૮. કથાવતરણં નામ અષ્ટમોઽધ્યાયઃ ।
ભુશુણ્ડ ઉવાચ ।
જન્મ કર્મ ચ મે દિવ્યં વદ રામસ્ય વિસ્તરાત્ ।
તત્કથામૃતપાનેન મમ ચિત્તં પ્રસીદતિ॥ ૧॥
બ્રહ્મોવાચ ।
પુરા દશાસ્યમુખ્યેષુ રાક્ષસેષુ જગત્ત્રયમ્ ।
વ્યાકુલીકૃતમત્યર્થં તદા વિધિરચિન્તયત્॥ ૨॥
અહો મયા કૃતં વિશ્વં વિષ્ણુના પ્રતિપાલ્યતે ।
ઈશેન હ્રિયતે ભૂયઃ સમ્પ્રાપ્તે ભુવનક્ષયે॥ ૩॥
ભુવનસ્ય ક્ષયશ્ચાપિ નાધુનૈવ ભવિષ્યતિ ।
કલ્પં સારસ્વતં નામ યુગં ત્રેતાભિધં તથા॥ ૪॥
પ્રાયેણૈષાં વિનાશાય દ્વિજધર્મત્રયીદ્રુહામ્ ।
ભવિષ્યતિ સ્વયં રામઃ પ્રાદુર્ભૂતઃ ક્વચિદ્ભવિ॥ ૫॥
તતઃ સમાધૌ પ્રબભૂવ વાણી સ્વયં ભવિષ્યામિ કલાભિરન્વિતઃ ।
ધર્મસ્ય સંસ્થાપનહેતવે પુનઃ સ્વભક્ત પક્ષપ્રતિપાલનાય ચ॥ ૬॥
સરયૂ પુલિને રમ્યે કોશલા નામ મે પુરી ।
સચ્ચિદાનન્દનવની શાશ્વતં યત્પરં પદમ્॥ ૭॥
પૃથિવ્યાં ભારતે વર્ષે પ્રકટં તન્મદાજ્ઞયા ।
અત્રૈવાહં સ્વરૂપેણ વિહરામિ પરિચ્છદૈઃ॥ ૮॥
લીલોપકરણૈર્યુક્તો નિત્યૈરપ્રાકૃતૈસ્તથા ।
સુરા અપિ ભવિષ્યન્તિ સ્વાંશેન પ્રકટા ઇહ॥ ૯॥
ઇતિ શ્રુત્વા ગિરં સૂક્ષ્માં વેધાઃ પ્રોવાચ વિસ્મિતઃ ।
સર્વાન્ દેવગણાન્ ભૂયો રાવણાદ્યૈરુપદ્રુતાન્॥ ૧૦॥
ઇતિ શ્રીમદાદિરામાયણે બ્રહ્મ ભુશુણ્ડસંવાદે કથાવતરણં નામ અષ્ટમોઽધ્યાયઃ॥ ૮॥
૧૦/૧૭૧

16 sanskritdocuments.org



ભુશુણ્ડિરામાયણમ્ પૂર્વખણ્ડ ૦૦૧-૦૧૦

૦૦૯. મહિમવર્ણનં નામ નવમોઽધ્યાયઃ ।
બ્રહ્મોવાચ ।
તત્ર કાકુત્સ્થવંશે તુ જનિતા વો હિતપ્રદઃ ।
તસ્ય સેવાર્થમમરા અગ્રતો યૂયમાસથ॥ ૧॥
કોટિબ્રહ્માણ્ડલક્ષ્મીનામંશિની બ્રહ્મરૂપિણી ।
આદ્યા શ્રીર્ભવિતા તસ્ય તોષણાર્થં તુ જાનકી॥ ૨॥
સ જાતો ભગવાન્ રામો રાઘવેન્દ્રો પરાત્પરઃ ।
હરિષ્યતિ ભુવો ભારં ધર્મં ચ સ્થાપયિષ્યતિ॥ ૩॥
આદિદેવ્યાશ્ચ પદ્માયાઃ કરિષ્યતિ સુખં મહત્ ।
દેવીનાં માનુષીણાં ચ કિન્નરોણાં તથૈવ ચ॥ ૪॥
નાગીનાં ચ નગીનાં ચ દૃઙ્મોદં જનયિષ્યતિ ।
પ્રમોદવિપિને સ્થિત્વા સમ્પ્રયુક્તસ્તદાજ્ઞયા॥ ૫॥
તદંશભૂતાઃ અન્યાશ્ચ રામાઃ સમ્મોદયિષ્યતિ ।
પરમા સા સ્વયં લક્ષ્મીઃ સીતા સાકેતપત્તને ।
પ્રમોદને તથા રાજ્ઞી સહજાનન્દરૂપિણી॥ ૬॥
ભુશુણ્ડ ઉવાચ ।
શ્રીરામચરિતં બ્રૂહિ બ્રહ્મન્ સંશ‍ૃણ્વતો મમ ।
જાયતે પરમાનન્દો રોમહર્ષશ્ચ ગદ્ગદઃ॥ ૭॥
યસ્યાંશા મત્સ્યકૂર્માદ્યાઃ બલકૃષ્ણાદયસ્તથા ।
તં રામમપહાયાન્યં શ્રોતુમિચ્છામહે કથમ્॥ ૮॥
યઃ પશ્યતો મે ધૃતચાપહસ્તો ભ્રૂભઙ્ગમાત્રે  જલધિં  નિવધ્ય ।
ચકાર લઙ્કાં નિજદાસનાથાં નિહત્ય વેગેન ચ રાક્ષસેન્દ્રમ્॥ ૯॥
લઙ્કાધિપઃ સંયતિ જિષ્ણુજૈત્રો વરોર્જિતો   ભૂરિતેજા દશાસ્યઃ ।
યદ્વાણવહ્નેઃ  સહસા પતઙ્ગતાં  જગામ સાકં પરિવારવગૈઃ॥ ૧૦॥
તસ્ય શ્રીરઘુવીરસ્ય ચરિતં મે નિશામય ।
કલ્પે કલ્પે તુ યજ્જાતં વિદિતં ચૈવ યત્તવ॥ ૧૧॥
બ્રહ્મોવાચ ।
અનન્તં ચરિતં તસ્ય વક્તું નો પારયે દ્વિજ ।

સમાધૌ તુ સકૃદૃષ્ટ્વા વાલ્મીકિઃ કથયિષ્યતિ॥ ૧૨॥
મયાપિ ભવતે વાચ્યં સમાધાવુપલભ્ય હિ ।
વિના સમાધિસંયોગં કથં વક્તું ક્ષમોઽસ્મ્યહમ્॥ ૧૩॥
વાલ્મીકિનોદિતં દિવ્યં રામાયણમુદાહૃતમ્ ।
અન્યત્તુ રામાનુક્રીડં તદ્રામાયણમેવ હિ॥ ૧૪॥
મત્સ્યોઽસ્ય હૃદયં વિષ્ણુર્યોગરૂપી જનાર્દનઃ ।
કૂર્મોઽસ્ય ધારણાશક્તિર્વરાહો ભુજયોર્બલમ્॥ ૧૫॥
નારસિંહો   મહાન્ રોષો વામનઃ કટિમેખલા ।
ભાર્ગવોઽસ્ય પરો ધર્મો બલરામશ્ચ સમ્મદઃ॥ ૧૬॥
બુદ્ધસ્તુ કરુણા સાક્ષાત્ કલ્કી ચૈતસ્ય સંસ્મૃતિઃ ।
કૃષ્ણોંઽશાંશો હ એવાસ્ય વૃન્દાવનવિભૂષણઃ॥ ૧૭॥
એતે ચાંશકલાશ્ચૈવ રામસ્તુ ભગવાન્ સ્વયમ્ ।
બ્રહ્મા વિષ્ણુશ્ચ રુદ્રશ્ચ મહેન્દ્રઃ શ્રીસ્તથૈવ ચ॥ ૧૮॥
સનાતનસ્તથા ધર્મો રામ એવ સ્વયં દ્વિજ ।
ન રામાત્ પરતસ્તત્ત્વં વેદૈરપિ નિચીયતે॥ ૧૯॥
વેદાન્તા બ્રહ્મસૂત્રાણિ ચત્વારો નિગમાસ્તથા ।
સેતિહાસાનિ સર્વાણિ પુરાણાનિ તથા દ્વિજ॥ ૨૦॥
ધર્મઃ સાંઙ્ખ્યં તથા યોગઃ સર્વં રામસ્ય સૂચકમ્ ।
તત્સઙ્કોચવિકાશાભ્યાં રામ એવ પ્રતિષ્ઠિતમ્॥ ૨૧॥
રકારેણ વિકાશઃ સ્યાત્સઙ્કોચસ્તુ મકારતઃ ।
વેદશાસ્ત્રપુરાણૌઘૈરેકં તત્ત્વં વિનિશ્ચિતમ્॥ ૨૨॥
પરં બ્રહ્મ સ્વયં રામઃ સચ્ચિદાનન્દવિગ્રહઃ ।
અહો રામસ્ય ચરિતં મહાનારાયણેશિતુઃ॥ ૨૩॥
જિહ્વાકોટિશતેનાપિ મયા વક્તું ન શક્યતે ।
યસ્ય લોકઃ સદા ભાતિ ગોલોકાત્પરતસ્તુ સઃ॥ ૨૪॥
મહાવૈકુણ્ઠમેતદ્ધિ વ્યાપિ વૈકુણ્ઠસંજ્ઞકમ્ ।
તત્ર તસ્ય પદામ્ભોજદ્વયં સમ્યક્ પ્રતિષ્ઠિતમ્॥ ૨૫॥

તત્પરસ્તસ્ય વૈ રૂપં સોતાવૈકુણ્ઠસંજ્ઞકમ્ ।
રામવૈકુણ્ઠસંજ્ઞં તુ પ્રમોદવનમુદાહૃતમ્॥ ૨૬॥
યતો વિનિર્ગતાશ્ચાંશા વિસ્ફુલિઙ્ગા  ઇવારણેઃ ।
બલકૃષ્ણાદયઃ સર્વેઽપ્યવતારપદં મતાઃ॥ ૨૭॥
અવતારી સ્વયં રામઃ સર્વાંશાનાં નિધિઃ પરઃ ।
કસ્તસ્ય મહિમાનં ચ વક્તું શક્નોતિ દૈવતઃ॥ ૨૮॥
હયગ્રીવેણ યત્પ્રોક્તં યચ્ચ વલ્મીકજેન ચ ।
મયા ત્વયા ચ યત્પ્રોક્તં વસિષ્ઠેન તથોદિતમ્॥ ૨૯॥
તદંશમાત્રકં વિદ્ધિ રામાયણમનન્તકમ્ ।
યદિ વાલુકરેણૂનાં ગણના સ્યાન્મહામતે॥ ૩૦॥
તદા શ્રીરામવીર્યાણાં ગણના ભવતિ ક્વચિત્ ।
અન્યદેવહિ તદ્વીર્યં કલ્પે કલ્પે યુગે યુગે॥ ૩૧॥
અથાભવદ્દશરથમન્દિરે પરે પુમાનસૌ ભુવનભરોદ્ધૃતિક્ષમઃ ।
મૃગીદૃશાં નયનવિમોહનાકૃતિઃ  સ રાઘવઃ ક્ષપયતુ વાક્યચાપલમ્॥ ૩૨॥
ઇતિ શ્રીમદાદિરામાયણે બ્રહ્મભુશુણ્ડસંવાદે મહિમવર્ણનં નામ નવમોઽધ્યાયઃ॥ ૯॥
૩૨/૨૦૩

૦૧૦. જન્મસ્તવો નામ દશમોઽધ્યાયઃ ।
ભુશુણ્ડ ઉવાચ ।
કીદૃગ્રૂપધરો રામો જાતો દશરથાલયે ।
કિમાચારઃ કથમ્ભાવઃ તદ્વદસ્વ વિધે મમ॥ ૧॥
બ્રહ્મોવાચ ।
ચૈત્રસ્ય શુક્લપક્ષે તુ નવમ્યાં શ્રીપુનર્વસૌ ।
અભિજિન્નામયોગેઽસૌ કૌસલ્યાનન્દનોઽભવત્॥ ૨॥
સ જાતમાત્રો નિવિડામ્બુદાકૃતિઃ  પીતામ્બરઃ સુસ્મિતવક્રપઙ્કજઃ ।
ભુજદ્વયો વાણવરાદિચિહ્નિતઃ સ્વવામભાગે શ્રિયમુત્તમાં દધત્॥ ૩॥
અનર્ઘ્યરત્નાભરણૈર્વિરાજિતઃ   સમુલ્લસત્કુણ્ડલશોભિતાનનઃ ।
શ્રીવત્સલક્ષ્મ્યાર્પિતકણ્ઠકૌસ્તુભ   સ્ત્વિષા સ્વયં રોચિતસૂતિકાગૃહઃ॥ ૪॥

અનઙ્ગલાવણ્યપરાર્ધસમ્પદા  સંસ્પૃષ્ટસર્વાઙ્ગમનોહરોજ્જ્વલઃ  ।
શ‍ૃઙ્ગારભઙ્ગીરસસૂચકૈર્દૃશોઃ   કટાક્ષપાતૈઃ કમલાં પ્રમોદયન્॥ ૫॥
આસન્નગર્ભોદ્ભવજાતનિદ્રયા કૌશલ્યયા લક્ષિતજન્મભૂષણઃ ।
તતશ્ચ સન્દેશહરૈર્નિવેદિતો   નૃપાય દૂર્વાદલશોભિપાણિભિઃ॥ ૬॥
સ વાસુદેવાદિભિરાત્મજોંઽશૈશ્ચતુર્ભિરાસેવિતદિવ્યવિગ્રહઃ   ।
જવાત્ સમાગત્ય નૃપેણ વીક્ષિતો દૃગ્ભ્યામદૃષ્ટાશ્રુતપૂર્વલક્ષણઃ॥ ૭॥
તમાદિપુરુષં જ્ઞાત્વા પરં બ્રહ્મ સ્વરૂપિણમ્ ।
તુષ્ટાવ વૈદિકૈઃ  શબ્દૈઃ સ્વયં દશરથો નૃપઃ॥ ૮॥
નમો નમસ્તે રઘુનન્દનાય રામાય રામાચ્યુતવિક્રમાય ।
રામાય રામાય ચ રાઘવાય સ્વયમ્ભુવે શ્રીપતયે પરાય॥ ૯॥
નમો હૃષીકેશ શિવાય તુભ્યં સમસ્તદૈત્યાવલિનિગ્રહાય ।
ભૂભારહર્ત્રાદિવરાહમૂર્તયે નૃસિહરૂપાય ચ વામનાત્મને॥ ૧૦॥
નમો મહામન્દરશૈલધારિણે ત્રિવિક્રમાયાતુલવિક્રમાય ।
શ્રીવત્સલક્ષ્માય સકૌસ્તુભાય શ્રીરામદેવાય રઘૂદ્વહાય॥ ૧૧॥
ત્વમાદિમૂર્તિર્ભગવાન્   સનાતન સ્ત્રયીમયઃ શાન્તરજસ્તમોમયઃ ।
ભક્તેષુ કૃત્વા  કરુણાં કદાચિ દિહાવતીર્ય ક્ષપયસ્યધર્મમ્॥ ૧૨॥
ન તે વિદુસ્તેજ ઉદગ્રમેતદ્ વિશ્વે ભવાદ્યા અપિ દૈવત્તોત્તમાઃ ।
સ્વરૂપશક્ત્યૈવ સદાવદાતયા પ્રકાશસે સન્તતસુપ્રકાશઃ॥ ૧૩॥
ત્વમાદિદેવો વિદિતોઽસિ સમ્પ્રતિ શ્રિયા યુતઃ શ્રીપુરુષોત્તમો હરિઃ ।
ન ચેદિદં વિશ્વવિલક્ષણં મહઃ કથં પ્રકાશેત મદક્ષિગોચરમ્॥ ૧૪॥
દાસેષુ સાધુષ્વમરેષુ સત્ક્રિયાં કૃત્વાવતીર્ણોઽસિ  યદાદિપૂરુષઃ ।
તદેવ દૃશ્યોઽસિ ન ચેત્તુ માદૃશૈ ર્મર્ત્યૈઃ સુખાદ્ યો ભગવાન્ સ્વયમ્પ્રભુઃ॥ ૧૫॥
નમો નમસ્તે ભગવન્ સ્વસાક્ષિણે સ્વમાયયા સંવૃતવિગ્રહાત્મને ।
ત્રિવૃત્સ્વરૂપાય પરાત્પરાય સ્વ એવ ધામન્યનિશં વિભાસ્વતે॥ ૧૬॥
રૂપં તવૈતત્ ક્ષયિતોઽવનીભરં ચિદાત્મકં ભક્તદૃશાં મનોહરમ્ ।
પશ્યન્તિ નૈવાસુરભાવમાસ્થિતાઃ કથં ચિદેવાવિષયીકૃતં સુરૈઃ॥ ૧૭॥
સ્થાનેઽસ્મદાનન્દકૃતે ભવજ્જનુર્ન રાવણાદ્યાસુરહન્તવે પ્રભો ।
તવોદ્ભટા અક્ષરકાલધર્મ સ્વભાવસંજ્ઞા કતિ સન્તિ નો ભટાઃ॥ ૧૮॥

યદક્ષરં બ્રહ્મ સનાતનં સ્વરાટ્ સહસ્રનેત્રાનનપાદબાહુકમ્ ।
નિરઞ્જનં નિષ્પ્રતિમં નિરીહં શ્રીરામ તત્ત્વચ્ચરણં વદન્તિ॥ ૧૯॥
યઃ કાલસંજ્ઞઃ પરમો નિયન્તા સમસ્તકર્તા ભગવાન્ મહોગ્રઃ ।
ભૂતં ભવિષ્યદથ વર્તમાનં વિભ્રત્તદીશાસ્તિ વપુસ્ત્વદીયમ્॥ ૨૦॥
યત્ કર્મરૂપં પ્રતિજીવમાતતં યથોચિતં યચ્ચ યાવચ્ચ રૂપમ્ ।
ફલોન્મુખં સ્વવ્યતિરેકતોઽફલં તત્ત્વં પ્રભો ઇષ્ટપૂર્ત્તાદિસાધ્યમ્॥ ૨૧॥
યત્ સ્વાત્મભક્તેષુ દયાં વિધત્સે દુષ્ટેષુ ચ ક્રૂરતયા નિરીક્ષિતમ્ ।
સૃષ્ટિસ્થિતિક્ષયલીલાશ્ચ કુર્વન્ જાર્ગષ્યસૌ તે પરમઃ સ્વભાવઃ॥ ૨૨॥
તં જાતમાત્રં કૌશલ્યા પ્રસમીક્ષ્ય ભુજદ્વયમ્ ।
જ્ઞાત્વા સીતાપતિં  સાક્ષાદબ્રવીન્મધુરૈઃ સ્તવૈઃ॥ ૨૩॥
અહો ધન્યે દૃષ્ટી પુરુષવર તે રૂપમમૃતં
પિબન્ત્યૌ સ્વાનન્દોદધિરસનિમગ્નેઽદ્ય ભવતઃ ।
નિમેષોઽસહ્યો મે કિમિતિ રચિતઃ કૈરવપતે
પન્થા જ્યોત્સ્નાયા તે નયનકરસમ્મર્શનમભૂત્॥ ૨૪॥
અહો અહો ધન્યતમં કુલદ્વયં અહો અહો ધન્યતમે ઉભે દૃશૌ ।
અહો અહો ધન્યતમં મહીતલં યત્રાસ્તિ યોગો ભવતા સમં હરે॥ ૨૫॥
અહો ઇદં રૂપમતીવસુન્દરં ન દૃષ્ટપૂર્વં ધરણીતલસ્થૈઃ ।
અનેન લિઙ્ગેન  રમાઙ્કિતેન શ્રીરામચન્દ્રોઽસિ મતો નરોત્તમ॥ ૨૬॥
યતો નિવૃત્તાઃ ખલુ વૈદિકીર્ગિરો   મનસ્તથા યદ્વિષયાનુધાવનમ્ ।
અચિન્ત્યશક્તિપ્રભવમતર્ક્યં તત્ત્વં પરં બ્રહ્મ કુલેઽવતીર્ય નઃ॥ ૨૭॥
કર્તા મહન્મઙ્ગલમીશ  ગોદ્વિજ ધર્મશ્રુતીનાં સ્વમુપાશ્રિતાનામ્ ।
કુલં તથા સાધુ સુવિશ્રુતં રવેઃ સ્વપૌરુષેણૈવ મહાયશો દધત્॥ ૨૮॥
એવમેવ કદાચિદ્વૈ દ્વાપરાન્તે યદોઃ કુલે ।
વસુદેવાચ્ચ દેવક્યાં તવાંશો વૈ ભવિષ્યતિ॥ ૨૯॥
ક્વચિત્ સુતપસો ગેહે પૃષ્ણિગર્ભેઽપ્યજીજનઃ ।
તેનૈવ પૃષ્ણિગર્ભેતિ તવ નામાનુશુશ્રુમ॥ ૩૦॥
પુરા ભૂમેઃ સજીવાયા નેતાઽધો વારિધેર્બલાત્ ।

વરાહવપુષા દેવ હિરણ્યાક્ષસ્ત્વયા હતઃ॥ ૩૧॥
એવમેવ સ્વભક્તસ્ય પ્રતિજ્ઞાં રક્ષતા ત્વયા ।
નિહન્તા શ્રુતિધર્માણાં હિરણ્યકશિપુર્હતઃ॥ ૩૨॥
પ્રલયાર્ણવમગ્નાનાં વેદાનામુદ્ધૃતૌ ક્ષમમ્ ।
માત્સ્યં વપુસ્ત્વયાઽઽસ્થાય હૃદયં પ્રકટીકૃતમ્॥ ૩૩॥
પુરા પીયૂષમથને મન્થદણ્ડસ્ત્વયા ધૃતઃ ।
મન્દરાખ્યો મહાશૈલઃ કૌર્મ વપુરુપાશ્રિતઃ॥ ૩૪॥
પુરા વલિં  છલયતા મહામાનિનમીશ્વરમ્ ।
મન્યે વપુર્વામનસ્ય ત્વયૈવ પ્રકટીકૃતમ્॥ ૩૫॥
પુરા લઙ્કાધિપઃ કશ્ચિદ્યથેદાનીં  મહાબલઃ ।
આસીત્ સ ભવતા દેવ રાવણાખ્યો નિરાકૃતઃ॥ ૩૬॥
સમ્પ્રત્યપિ બલૈર્વૃદ્ધો રાક્ષસેન્દ્રો દશાનનઃ ।
ત્વયૈવ વિનિહન્તવ્યઃ સ્તેનો દેવપતિશ્રિયામ્॥ ૩૭॥
પુરા ત્વયૈવ ભગવંશ્ચરતા દુશ્ચરં તપઃ ।
નિરાકૃતાઃ પરશુના સુપુષ્ટાઃ ક્ષત્રિયાઃ પ્રભો॥ ૩૮॥
અથ વૈદિકજીવેષુ કૃપાં સન્તન્વતા ત્વયા ।
બુદ્ધરૂપેણ ભગવન્ પૂરણીયો મહામખઃ॥ ૩૯॥
જાતુચિન્મ્લેચ્છબહુલે જગતિ ત્રિજગત્પ્રભો ।
ત્વયા કલ્કિસ્વરૂપેણ પાલનીયાઃ શ્રુતિદ્વિજાઃ॥ ૪૦॥
યૌ બલકૃષ્ણાવિતિ વિશ્રુતિં  ગતૌ સ્વમાયયાત્તાત્મગુણૌ નરોત્તમૌ ।
વેદેષુ શાસ્ત્રેષુ તથા પુરાણે ષૂદ્ગીયમાનૌ ખલુ તૌ ત્વદંશૌ॥ ૪૧॥
એવં ભવાન્ પૂર્ણકલાભિરાત્મનઃ સઙ્ક્રીડમાનોઽભયદો  નિજાનામ્ ।
ઇહાવતીર્ણોઽસિ દિવાકરાન્વયે સ્વરોચિષા રોચિતસર્વવિશ્વઃ॥ ૪૨॥
ઇદં સ્વરૂપં નિજદર્શનોચિત મમાનુષં તાવકમીશ લિઙ્ગમ્  ।
આવાં પ્રપશ્યેવ ન ચેતરે જના સ્ત્વયા વિધેયં ભગવંસ્તથૈવ॥ ૪૩॥
ઇયં ચ તે શ્રીઃ કમલાલયા રમા વામાઙ્ગસંસ્થા  કમલાનપાયિની ।
અમ્ભોજહસ્તા નયનોત્સવપ્રદા ધિનોતિ નો નયનયુગે મૃદુસ્મિતૈઃ॥ ૪૪॥

એવં સ્તવં વિદધતોઃ કૌશલ્યાધિપયોર્દ્વિજ   ।
આયયુઃ સકલા દેવા બ્રહ્માદ્યાઃ સેન્દ્રશઙ્કરાઃ॥ ૪૫॥
તે દણ્ડવત્ સપદિ નિપત્ય સમ્મુખે સગદ્ગદાઃ પુલકલસત્તનૂરુહાઃ ।
હૃષ્યન્તો દશમુખવેપિતાન્તરાઃ પથ્યાભિઃ સ્તુતિભિરથાભિરેભિરે॥ ૪૬॥
બ્રહ્માદય ઊચુઃ ।
નમો નમો ભુવનભયાર્તિહારિણે   રિપુચ્છિદે દ્વિજનિગમૌઘરક્ષિણે ।
પરાત્પરામલવપુષે રજસ્તમઃ સંસ્પૃષ્ટપ્રબહલસત્ત્વમૂર્તયે॥ ૪૭॥
નમો નમો ભવજનુષેઽભવાય ચ નમો નમો ખિલવપુષેઽખિલાય ચ ।
નમો નમો ગુણનિધયેઽગુણાય ચ નમો નમોઽખિલદૃશેઽદૃશાય ચ॥ ૪૮॥
નમો નમો નિજવિભવાપ્તમૂર્ત્તયે નમો નમો નિજજનચિત્તપણ્યવે ।
નમો નમો નિગમપથાતિગામિને નમો નમો વિતતભવાપવર્ગદ॥ ૪૯॥
નમો નમો નઃ કાર્યાર્થમવતીર્ણાય વિષ્ણવે ।
લક્ષ્મીશાયાખિલદ્વેષ્ટૃસંહરાય નમો નમઃ॥ ૫૦॥
નમો નમઃ પુષ્કરપુઞ્જમાલિને નમો નમઃ પુષ્કરલોચનાય તે ।
નમો નમઃ પુષ્કરવર્યપાણયે નમો નમઃ પુષ્કરમધ્યવાસસે॥ ૫૧॥
યત્પ્રાર્થિતોઽસ્માભિરજસ્ત્ર   દુઃખિતૈર્દશાસ્યકારાગૃહવાસવેપિતૈઃ ।
તત્ત્વં સ્વયાચ્ઞાં સફલાં વિધાતુ મિહાવતીર્ણોઽસિ નમો નમસ્તે॥ ૫૨॥
કસ્તે જનો વેત્તિ વત પ્રવૃત્તિં  ગુણાનુષઙ્ગવ્યતિકરવર્જિતાત્મનઃ    ।
સ્વમાયયાખિલજનમોહનાકૃતે રમાયિનઃ સ્વર્ગભવાપવર્ગદ॥ ૫૩॥
કુર્મઃ કિમીશ ભવદેકપરાયણાત્મા નો વયં કિમપરં સમુપાશ્રયામઃ ।
અભ્યર્થયામ ઉદિતેઽનુયુગં વિપક્ષે ગોવિપ્રવેદપથધર્મવિવર્દ્ધનાય॥ ૫૪॥
તયાપિ તે સખ્યમિહાચરિષ્યન્ત્યેતે સુરાઃ ઉભયતટાન્તવાસિનઃ ।
ઇહાપિ તે નાથ રમૈવ સઙ્ગિની  ભૂયાન્મહામોદકલા વિવર્દ્ધિની  ॥ ૫૫॥
એષા શ્રી ભવતો નિત્યા સ્વાંશૈઃ ક્રીડિષ્યતિ ત્વયા॥ ૫૬॥
રાસાદિલીલા ભવતો પરાત્પરા વિભાતુ નો હૃદયે નાથ નિત્યમ્ ।
અશોકકુઞ્જે ભવતો રમેશ રમાસહસ્રેણ યથા વિલાસઃ॥ ૫૭॥
ઇહાપિ તે દેવ તથૈવ ભૂયાત્
સાકેતવલ્લીવનવલ્લરીભિઃ ।

ભુશુણ્ડિરામાયણમ્ પૂર્વખણ્ડ ૦૦૧-૦૧૦

ઇમાઃ પ્રભો સુરસરિતોઽપરે તટે
વનાશ્રયાઃ સુરવર ગોપકન્યકાઃ ।
રમામયાસ્તવ જનિમાનમિચ્છવઃ
સસન્તતસ્તવ ભવિતાર ઈશ્વરાઃ॥ ૫૮॥
એવં સ્તુવત્સુ બ્રહ્માદિષ્વત્ર સમ્મોદસમ્ભ્રમાઃ ।
તુષ્ટુવુઃ શ્રુતયોઽપ્યેનં સમાગત્ય ત્રિપૃષ્ટતઃ॥ ૫૯॥
ઇતિ શ્રીમદાદિરામાયણે બ્રહ્મભુશુણ્ડસંવાદે જન્મસ્તવો નામ દશમોઽધ્યાયઃ॥ ૧૦॥
૫૯/૨૬૨

